
EBAZPENA, EHUko IDAZKARI NAGUSIARENA, GARDENA-GARDENTASUNAREN
EUSKAL AGINTARITZARI (LEHENGO IZENEZ, INFORMAZIO PUBLIKOAREN
SARBIDERAKO EUSKAL BATZORDEA) AURKEZTUTAKO ERREKLAMAZIOAK
RUDEATZEKO JARRAIBIDEA ONESTEKOA

Kontu ematean eta administrazio onean oinarritutako demokrazia aurreratuetan,
informazio publikorako irispen eskubidea gardentasun printzipioaren funtsezko
osagaietako bat bihurtu da, zuzenean islatzen duena herritarrek duten eskubidea
erakunde publikoen jarduna ezagutzeko, ebaluatzeko eta kontrolatzeko.

lldo horretan, Euskadiko Gardentasun Legea (3/2026 Legea, maiatzaren 14koa)
garrantzi bereziko mugarri bat da legegintzan, gobernu irekirako sistema o0so eta
koherente bat ezarri duelako, aldi berean arautzen dituena hala gardentasuna eta
informazio publikorako irispen eskubidea nola herritarren parte hartzea eta erakundeen
berme eta kontrol sistema.

Haren nobedade nagusietako bat da berme sistema instituzionala berrantolatu izana,
Gardentasunaren Euskal Agintaritza —Gardena— sortuz. Organo independente horren
eginkizunak dira gardentasun araudia bete dadin zaintzea, informazio publikoa
eskuratzearen inguruko erreklamazioak aztertu eta ebaztea eta euskal sektore publiko
0s0a gainbegiratu eta kontrolatzea.

Orain arte zeregin horiek Informazio Publikoaren Sarbiderako Euskal Batzordeak
betetzen zituen, baina lege berriak aurreko eredu hori ordeztu eta gainditu du,
informaziorako irispen eskubidea bermatzeko eskumenak emanez agintaritza berriari,
zeinak gainbegiratze ahalmen handiagoa eta irismen zabalagoa dauzkan gobernu
irekiaren sistemaren barruan.

EHU, euskal sektore publikoko erakunde publikoa den aldetik, araubide juridiko berri
horren menpe dago, eta bere barne prozedurak egokitu behar ditu 3/2026 Legearen
eskakizunak betetzeko, bai informaziorako irispide eskubidearen kudeaketari
dagokionez eta bai Gardenariunibertsitatearen jardunaren inguruan aurkez lekizkiokeen
erreklamazioen kudeaketari dagokionez.

Aurreko araubidea aplikatzean bildutako esperientzia aintzat hartuta eta lege berriak
ekarritako berme eta betebehar berrien argitan, bistakoa da unibertsitateak barne tresna
espezifiko bat behar duela erantzun koherente, azkar eta juridikoki ondo oinarrituak
eman ahal izateko kontrol agintaritza berriari erreklamaziorik aurkezten bazaio. Halaxe
behar da unibertsitateak bete dezan gizartearekin daukan konpromisoa, eta men egin
diezaien Euskal Unibertsitate Sistemari buruzko martxoaren 22ko 2/2023 Lege
Organikoan kontu emate, gardentasun eta integritatearen inguruan ezarritako
betebeharrei. Horrek guztiak, gainera, aparteko garrantzia dauka EHUren arloan,
jakintza sortu eta transmititzeko espazioa den aldetik, eta balio demokratikoen,
integritatearen eta erantzukizun publikoaren erreferentea.

Testuinguru honetan, ebazpen hau ematen dugu informazio publikorako irispide
eskubidearen inguruko erreklamazioak kudeatzeko barne esparru bat ezartze aldera,
3/2026 Legearekin bat etorriko dena, eta modua emango duena EHUren barne
koordinazio administratiboa hobetzeko, haren jardunaren ziurtasun juridikoa indartzeko
eta informazio publikorako irispide eskubidea benetan errespeta dadin bermatzeko.

ERANSKINA
GARDENARI JARRITAKO ERREKLAMAZIOAK KUDEATZEKO JARRAIBIDEA

1. artikulua. Xedea, helburua eta izaera

1. Norbaitek EHUren informazio publikoa eskuratzeko eskaria egiten badu eta espresuki
ukatzen bazaio, guztiz edo partzialki, edo isiltasun administratiboz ezesten bazaio
eskaria, pertsona horrek EHUren kontrako erreklamazioa aurkeztu ahal izango dio
Gardentasunaren Euskal Agintaritzari (lehengo izenez, Informazio Publikorako
Sarbidearen Euskal Batzordea). Ebazpen honen xedea da barne jarraibide batzuk
ematea EHUK halako erreklamazioak kudeatu eta koordinatzeko eta haiei erantzun
instituzionala emateko.

Hortaz, ebazpenaren helburua da EHUK erantzun juridiko koherente eta arrazoitu bat
emango duela bermatzea, epeak beteko dituela ziurtatzea eta EHUren jardunaren
ziurtasun juridikoa indartzea.

2. Ebazpen hau barne antolaketarako jarraibide bat da, ez du sortzen ezta aldatzen
hirugarrenen eskubiderik, eta loteslea da EHUko unitateentzat beren zeregin
administratiboak betetzean, Euskal Sektore Publikoaren Araubide Juridikoari buruzko
urriaren 1eko 40/2015 Legearen 6. artikuluari jarraikiz.

2. artikulua. Aplikatzekoa den legeria

Jarraibide honen oinarria dira 19/2013 Legea, abenduaren 9koa, gardentasunari,
informazio publikoa eskuratzeko bideari eta gobernu onari buruzkoa; 3/2026ko Legea,
maiatzaren 14koa, Euskadiko Gardentasunarena; 39/2015 Legea, urriaren lekoa,
Administrazio Publikoen Administrazio Prozedura Erkidearena, eta aplikatzekoak diren
gainerakoak.

3. artikulua. Aplikazio eremua

Norbaitek EHUKo organo, egitura, unitate edo zerbitzuei eskaria egiten badie informazio
publikoa eskuratzeko eta unibertsitateak guztiz edo partzialki ezesten badio eskaria, edo
espresuki ebazten ez badu, interesdunak horren inguruko erreklamazioa aurkeztu ahal
izango dio Gardenari: jarraibide hau halako erreklamazioei aplikatuko zaie.

4. artikulua. Organo arduraduna

ldazkaritza Nagusia izango da organo koordinatzailea eta Gardenarekiko bitartekari
bakarra. Berak jasoko ditu erreklamazioak, lehen analisia egingo du, tartean diren
organo, egitura, unitate eta zerbitzuak koordinatuko ditu, eta alegazioen zirriborroa
prestatuko du, aurretik Lege Zerbitzuak txostena eginik, erreklamazioaren edukia
bereziki konplexua bada.

5. artikulua. Barne prozedura abiatzea

Gardenak erreklamazio bat jasotzen duenean zuzenean bidaliko dio unibertsitateari.
Orduan ldazkaritza Nagusiak erreklamazioa erregistratuko du, barne espediente
espezifiko bat irekiko du, eta berehala jakinaraziko dio kasuan kasuko unitateari, hark
txostena eta aurrekariak bidal ditzan.

6. artikulua. Txostenaren edukia

1. ldazkaritza Nagusiari bidali beharreko txostenean jaso beharko dira erreklamazioaren
aurrekariak, informazio publikoa eskuratzeko eskariari emandako erantzuna —
erantzunik eman bazaio—, eta erantzun hori berresteko edo, hala badagokio,
erreklamazioa guztiz edo partzialki onesteko arrazoiak.

2. Txostena eta aurrekariak hamar egun balioduneko epean bidali beharko dira.
Erreklamazioa konplexua bada, epe hori bost egun luzatu ahal izango da, dela kasuaren
inguruabarrek hala justifikatzen dutelako, dela hizpide den informazio publikoaren
bolumena oso handia delako.

7. artikulua. Erreklamazioaren analisia

ldazkaritza Nagusiak aztertuko du organo, egitura, unitate edo zerbitzuak bidalitako
dokumentazioa, alegazioen zirriborroa idazteko.

8. artikulua. Alegazioen idazkia

Alegazioen idazkiak atal hauek izango ditu gutxienez: aurrekariak, oinarri juridikoak eta
erreklamazioari buruzko ondorio arrazoitua.

9. artikulua. Alegazioak bidaltzea

Alegazioak bidaliko dira Gardenak zehaztutako epean eta bitarteko elektroniko ofizialen
bidez, kasuan kasuko organo, egitura, unitate edo zerbitzuak igorritako txosten eta
aurrekariekin.

10. artikulua. Gardenaren ebazpena betetzea

Erreklamazioa guztiz edo partzialki onetsiz gero, Idazkaritza Nagusiak koordinatuko du
kasuan kasuko informazio publikoa daukan organoak interesdunari informazio hori
eskuratzeko prozesua, Gardenak zehaztutako baldintzetan eta horretarako ezarritako
epean.

Erreklamazioa ezetsiz gero, espedientea artxibatu egingo da eta aztertuko da ea
etorkizunari begira barne irizpideak egokitu behar diren.

11. artikulua. Jarraipena eta etengabeko hobekuntza

ldazkaritza Nagusiak barne txosten bat egingo du urtero, honako hauek jasoko dituena:
aurkeztutako erreklamazioen kopurua; baten bat onetsi bada, horretarako arrazoiak; eta
Euskadiko Gardentasunaren Legea (3/2026 Legea, maiatzaren 14koa) hobeto
betetzeko gomendioak, tartean jarraibide hau aldatzekoa, beharrezkoa izanez gero.

12. artikulua. Argitalpena

Ebazpen hau EHUko Gardentasunaren Atarian argitaratuko da, Gardentasunari,
informazio publikoa eskuratzeko bideari eta gobernu onari buruzko abenduaren 9ko
19/2013 Legea betez. Horretaz gain, erakundearen bestelako barne hedabideetan ere

zabaldu ahal izango da.

